
HOJA YA KUTENGUA KANUNI
WAZIRI WA NCHI OFISI YA WAZIRI MKUU SERA, URATIBU NA BUNGE: Mheshimiwa Spika, naomba kutoa hoja ya kutengua kanuni za Bunge kama ifuatavyo chini ya Kifungu cha 150 (1) cha Kanuni za Kudumu za Bunge la Jamhuri ya Muungano wa Tanzania;
Kwa kuwa, Mkutano wa 16 wa Bunge wa kushughulikia Bajeti pamoja na shughuli zingine za Bunge zilizopangwa, zimepangwa kufanyika kwa muda wa siku 38 tu; na kwa kuwa muda huu umepangwa kwa kuzingatia umuhimu wa kupunguza muda kutoka siku 50 uliowekwa na kanuni ya 99 (1) ya Kanuni za Kudumu za Bunge Toleo la 2007, na kwa kuwa muda huu unapunguzwa kutokana na sababu za msingi zifuatazo:-

(1) Kuiwezesha Serikali kupitia mamlaka yake ya mapato TRA kuanza mapema kazi ya kukusanya mapato na kutumia sheria mpya ya fedha itakayopitishwa na Bunge (Financial Bill)
(2) Kuleta mabadiliko ya mfumo na utaratibu wa kupitisha makadirio ya mapato na matumizi kwa kuliwezesha Bunge kupitisha makadirio hayo kwa muda mfupi kutokana na kutoa nafasi kubwa kwa Kamati za Bunge za kisekta kupitia makadirio hayo kwa niaba ya Bunge kama inavyofanyika kwenye mabunge mengi ya nchi za Jumuiya za Madola, kama vile Australia, India, Afrika ya Kusini na Canada.
(3) Kuzingatia hali halisi ya Tanzania kuwa moja ya nchi zinazoathirika sana na kuyumba kwa uchumi wa Dunia kunakolifanya Bunge lizingatie hali hiyo na kuchukua hatua za kuiepusha Serikali kuingia kwenye gharama zinazoweza kuepukika.
(4) Jukumu kubwa la Bunge la kukamilisha maandalishi ya Mkutano wa 55 wa CPA utakaofanyika Arusha mwezi Septemba na Oktoba mwaka huu.
(5) Uchaguzi wa Serikali za Mitaa ambao mchakato wake unatarajiwa kuanza mwezi Agosti mwaka huu.
Na kwa kuwa, baada ya kuzingatia sababu hizi za msingi, Kamati ya Uongozi imeweka utaratibu utakaorahisisha uendeshaji wa shughuli za Bunge mahsusi kwa ajili ya kupitisha makadirio ya mapato ya shughuli za Serikali kwa mwaka wa fedha 2009/2010 yatakayowasilishwa kwenye Mkutano wa 16 wa Bunge hili yaani leo baadaye;

Na kwa kuwa ili kuwezesha utaratibu huo kutumika wakati wa kupitisha makadirio hayo ni lazima Bunge litengue Kanuni kadhaa za Bunge zinazotumika kwa sasa kwa mujibu wa kanuni ya 150(1) ya Kanuni za Kudumu za Bunge Toleo la 2007; kwa hiyo basi Bunge sasa linaazimia kwamba kwa madhumuni ya Bunge kupitisha matumizi ya kawaida na ya maendeleo ya Serikali kwa mwaka wa fedha 2009/2010 Kanuni husika Toleo la 2007 zitenguliwe ili kama ifuatavyo:-

(1) Kanuni ya 99(6) inayoelekeza kwamba Waziri anapowasilisha Hotuba ya makadirio ya Wizara yake atatumia muda usiozidi dakika sitini utenguliwe na badala yake utaratibu ufuatao utumike; ‘isipokuwa kwa hotuba ya Bajeti ofisi ya Waziri Mkuu muda wa Waziri anayewasilisha Hotuba ya makadirio ya Wizara yake utakuwa ni dakika zisizozidi thelathini’
(2) Kutengua kanuni ya 99(7) inayofafanua kwamba Mwenyekiti wa Kamati iliyopitia makadirio ya Wizara husika na Msemaji wa Kambi ya Upinzani wanapotoa maoni yao watatumia muda usiozidi dakika 30 kila mmoja utenguliwe na badala yake utaratibu ufuatao utumike; nanukuu kanuni ndogo ya (7) Waziri atafuatiwa na Mwenyekiti wa Kamati iliyopitia makadirio ya husika na Msemaji wa Kambi ya Upinzani ambao watatoa maoni yao kwa muda usiozidi dakika 20 kila mmoja.
(3) Kutengua kanuni ya 99(9) inayoeleza kwamba Waziri mtoa hoja atapatiwa muda usiozidi dakika 60 kujibu hoja mbalimbali zilizotolewa na Wabunge itenguliwe na badala yake utaratibu ufuatao utumike; Endapo Spika au Mwenyekiti ataona kuwa muda uliotengwa kwa ajili ya kujadili Bajeti ya Wizara inayohusika umekaribia kuisha atafunga mjadala ili kumpa Waziri mtoa hoja nafasi ya kujibu hoja mbalimbali zilizotolewa na Wabunge wakati wa majadiliano kwa muda usiozidi dakika 30.
(4) Kutengua kanuni ya 101(2) inayohusu mjadala katika Kamati ya Matumizi itenguliwe na badala yake utaratibu ufuatao utumike; naomba kunukuu kanuni ndogo ya pili, Mbunge yeyote anaweza kuomba ufafanuzi au maelezo zaidi katika kifungu chochote cha fungu lililohusika wakati wa kifungu hicho kitakapofikiwa na Kamati ya Matumizi. ‘Naomba kurejea kunukuu Kanuni ya (2) Mbunge yeyote anaweza kuomba ufafanuzi au maelezo zaidi katika kifungu chochote cha fungu lililohusika wakati kifungu hicho kitakapofikiwa na Kamati ya Matumizi’. Pia kanuni ndogo ya (3) Mbunge atakayeomba ufafanuzi au maelezo kwa kutumia utaratibu huu, ataruhusiwa tu iwapo anataka ufafanuzi au maelezo ya ziada kuhusu jambo linalohusiana na kifungu husika na si kwa jambo la jumla na hataruhusiwa kuomba ufafanuzi au maelezo ya ziada kuhusu mambo mawili kwa wakati mmoja isipokuwa kwa idhini ya Mwenyekiti.
(5) Mbunge aliyepewa idhini na Mwenyekiti chini ya fasihi ndogo ya (3) hapo juu hatazungumza zaidi ya mara moja juu ya jambo hilo 
(6) Aidha, pamoja na mapendekezo ya kutengua Kanuni zilizoorodheshwa hapo juu tunaleta pia pendekezo la kuongeza kipengele kipya cha Kanuni ya 146(3) kuhusu mavazi rasmi ya Wenyeviti wa Bunge wanapokuwa wanaongoza vikao vya Bunge, na mapendekezo ya kurekebisha Kanuni ya 146(4) inayohusu mavazi rasmi Bungeni kwa Katibu wa Bunge na wasaidizi wake wanapokuwa kwenye ukumbi huu kama ifuatavyo:- 
Vazi rasmi la Wenyeviti wa Bunge kuanzia sasa litakuwa ni Joho lenye kuonyesha michirizi ya rangi ya Bendera ya Taifa kulia na kushoto ya nembo ya Taifa katika mabega iliyoshonwa maalum kwa ajili hiyo ambalo litavaliwa juu ya vazi lolote ambalo ni vazi rasmi kwa Wabunge.
Mheshimiwa Spika, Vazi rasmi la Katibu na Wasaidizi wake mezani litakuwa ni Joho la Rangi nyeusi lililoshonwa maalum kwa ajili hiyo ambalo litavaliwa juu ya vazi lolote ambalo ni vazi rasmi kwa Katibu na Wasaidizi wake Bungeni.


Mheshimiwa Spika naomba kutoa hoja.

WAZIRI WA MAJI NA UMWAGILIAJI: Mheshimiwa Spika naafiki.

(Hoja ilitolewa iamuliwe)

(Hoja iliamuliwa na kuafikiwa)

SPIKA: Waheshimiwa Wabunge hoja hiyo ya kubadili Kanuni na pia kuweka Kanuni ya ziada kuhusu mavazi rasmi kwa Wenyeviti na Katibu na Wasaidizi wake imekwishatolewa na imeungwa mkono, niongezee tu kwa nafasi hii kwamba baada ya mazungumzo yetu kwenye briefing tumefanya mabadiliko katika Kamati ya Uongozi kuzingatia maoni yenu na sasa Hoja ya Mheshimiwa Waziri wa Fedha itajadiliwa kwa siku nne badala ya tatu, hoja ya Waziri Mkuu nayo itajadiliwa kwa siku nne badala ya tatu na uchangiaji utabaki vilevile dakika 15 na siyo dakika 10 (Makofi)

Waheshimiwa Wabunge baada ya ufafanuzi huo tunaendelea na shughuli zinazofuata.

MASWALI KWA WAZIRI MKUU
MHE. HAMAD RASHID MOHAMMED: Mheshimiwa Spika, naomba kumwuuliza Waziri Mkuu, Uchaguzi wa Jamhuri ya Muungano wa Tanzania unatokana na Katiba ya Jamhuri ya Muungano wa Tanzania na Sheria ya Uchaguzi ya mwaka 1985 pamoja na mabadiliko mbalimbali yaliyofanyika. Katika Sheria hiyo, Mheshimiwa Waziri Mkuu, haki ya raia kupiga kura kwanza ni kuwa Raia wa Tanzania, awe ametimiza miaka 18 na asiwe mwendawazimu. Ni sheria ipi inayotumika kwa Raia waliopo Zanzibar kukataliwa kuandikishwa kwa sababu tu hawana vipande vya ukaazi wakati Sheria ya Uchaguzi ya Jamhuri ya Muungano wa Tanzania haina sharti hilo.
WAZIRI MKUU: Mheshimiwa Spika, naomba nijaribu kumjibu Mheshimiwa Hamad Rashid Mohammed swali lake kama ifuatavyo:-

Mheshimiwa Spika, Serikali yetu hii ina pande mbili za Muungano, upande wa Serikali ya Mapinduzi Zanzibar na tunao vilevile upande wetu wa Jamhuri ya Muungano wa Tanzania ambayo ina mambo yanayoingiliana kwa pande zote mbili lakini yapo mambo mengine ambayo yanasimamiwa na taratibu za ndani kwa kila upande. Ameuliza kitu kinaitwa ‘kipande’ na mimi sijui ‘kipande’ ni nini, lakini inawezekana kwa utaratibu wa Zanzibar ni jambo ambalo pengine wameliweka kwa lengo la kuweka ufanisi katika uchaguzi, lakini inaonekana pengine ni jambo linahitaji kutazamwa zaidi nadhani juu ya Serikali ya Mapinduzi ya Zanzibar kuliangalia na kuona kama inaweza ikaboreshwa.
MHE. HAMAD RASHID MOHAMMED: Mheshimiwa Spika, tunachozungumzia ni Katiba na Sheria, na nchi yetu inaheshimu utawala bora. Na kwenye utawala bora nguzo moja ni kuheshimu haki ya raia; na kuchagua na kuchaguliwa ni moja kati ya haki ya msingi ya raia. Huu utaratibu unavunja sheria na Katiba, Waziri Mkuu tunaweza tukaruhusu Katiba ya nchi au sheria za nchi zivunjwe tu kwa sababu ya mazingira ya pahala?(Makofi)
WAZIRI MKUU: Mheshimiwa Spika, ndiyo maana nimesema kama inaonekana ni jambo linalohitaji kutazamwa basi ni vizuri jambo hili tukaiomba Serikali ya Mapinduzi ya Zanzibar iliangalie ili waone kama kuna maeneo tunaweza tukafanya marekebisho ili kuweza kuzingatia jambo hilo. Lakini kama unaona ni jambo kweli linahitaji kutazamwa kwa upande mwingine hakuna ubaya unaweza ukaleta hoja pengine nzuri tukaitazama kwa maandishi tuone hasa details zake zinasema nini halafu sisi tunaweza tukawasiliana na wenzetu tuone wanatuambia nini.(Makofi) 

MHE. SALIM HEMED KHAMIS: Mheshimiwa Spika naomba kumwuuliza Mheshimiwa Waziri Mkuu swali lifuatalo; 

Mheshimiwa Spika, mwaka 1996 Serikali ya Tanzania ilitangaza rasmi kuhamisha wakazi wa Kipawa ili kuruhusu upanuzi wa uwanja wa ndege wa Dar es Salaam, sambamba na uamuzi huo Serikali vilevile ilitathmini nyumba zote ambazo ziko pale zinazokadiriwa kuwa 1,300 na baadaye ilitoa uamuzi wa kulipwa fidia kwa nyumba hizo, lakini kubwa zaidi ni kuwa Serikali ilitoa amri kuwa wamiliki wote wa nyumba zile hawaruhusiwi kuendelea kujenga wala kufanya ukarabati wa aina yeyote.

Mheshimiwa Spika toka uamuzi huo wa Serikali kutolewa ni miaka 12 sasa wananchi wa Kipawa hawajalipwa fidia yeyote na wanaendelea kuishi katika maisha ya taabu na katika nyumba ambazo hata binadamu wa kawaida hawezi kuishi.

Je, kwa kuwa hawa wamekaa muda mrefu kutekeleza wito wa Serikali au amri ya Serikali ya kuwa wasijenge. Sasa kwa sababu hawa wameshindwa kujiendeleza ni lini Serikali itawapa fidia yao ili waweze nao kujiendeleza?
WAZIRI MKUU: Mheshimiwa Spika, analolieleza Mheshimiwa Khamis ni kweli kwamba Serikali ilifanya maamuzi hayo lakini ni kweli vilevile kwamba imechukua muda mrefu kuweza kuyatekeleza kutokana na sababu mbalimbali, lakini bado ni dhamira ya Serikali kwamba jambo hili litamalizika muda si mrefu. Hivi karibuni tulikuwa tunajaribu kufanya mazungumzo na Serikali ya China katika kujaribu kutimiza hiyo ahadi ya kujaribu kuboresha uwanja wa ndege lakini wakati huo huo kuchukua hatua ya kufidia wale wote ambao tulikuwa tumeona ni vizuri wakapisha ili tuweze kupanua uwanja ule wa ndege.

Mheshimiwa Spika, mimi napenda niamini kwamba wakati Waziri wa Miundombinu atakapokuwa anawasilisha bajeti yake jambo hili atalieleza ili wananchi waweze kujua hasa ni jambo gani tumekubaliana maana hata mimi silipendi ni kitu ambacho kinakera lakini tulilazimika kufika hapo. Lakini nadhani sasa tupo kwenye hatua nzuri zaidi.

MHE. SALIM HEMED KHAMIS: Mheshimiwa Spika, wakati tathmini zilipofanywa mwaka 1996 hadi leo kuna mabadiliko makubwa na inawezekana kwamba bei zile hazilingani na hali halisi. Je, Serikali iko tayari kufanya tathmini mpya ili kuendana na wakati?
WAZIRI MKUU: Mheshimiwa Spika ni kweli kwamba muda umepita na umekuwa mrefu kidogo lakini mimi siwezi kujibu haraka haraka hilo ulilotaka niliseme ndiyo maana nimesema kwa sababu Waziri wa Miundombinu atakuwa na jambo hili kwenye bajeti yake nina hakika hilo litakuwa limezingatiwa kama watafanya tathmini au pengine wameshafanya tathmini kwa namna fulani ya kuongeza kwa asilimia jambo kama hilo nadhani atakuwa kwenye nafasi nzuri sana ya kuwaeleza Watanzania ili waweze kujua hali halisi sasa ikoje.

MHE. VICTOR K. MWAMBALASWA: Mheshimiwa Spika, naomba kumuuliza Mheshimiwa Waziri Mkuu swali lifuatalo;

Mheshimiwa Waziri Mkuu, kesi zinazoendelea hapa nchini sasa hivi za watuhumiwa wa ufisadi pamoja na watuhumiwa wa wizi wa hela za EPA, ni very high profile cases, ambazo zimevuta hisia za Watanzania sana, kwa nini Serikali haishauriani na mahakama, ili waunde mahakama maalum kwa kutumia mahakimu maalum wenye very high integrity ili kesi hizi ziendeshwe haraka na kuisha kama ilivyofanya kwa watuhumiwa wa mauaji ya albino ili nchi yetu iachane na wimbo huu mbaya tuendelee na wimbo wetu wa kutafuta maisha bora kwa kila Mtanzania?

WAZIRI MKUU: Mheshimiwa Spika, Mheshimiwa Mbunge ametumia mfano wa kesi za mauaji, siwezi mimi nikaita kwamba ile ni mahakama maalum, hapana! Tulichofanya pale ni kuweka utaratibu unaowezesha kesi kusikilizwa kwa haraka kwa sababu mahakama zilivyokaa wakati mwingine zinatumia mtindo ule wa session kwamba inabidi ungoje mpaka mwezi fulani au mpaka muda fulani mpaka kesi zifikie idadi fulani ndiyo muweze kufanya ile session ya Mahakama Kuu. Kwa hiyo, tulimwoomba Jaji Mkuu hizi kesi hata kama ni mbili ama tatu ziendelee lakini kwa kweli Majaji utaratibu wao ni ule ule.

Mheshimiwa Spika, upande wa kesi hizi ambazo anazizungumza ni utaratibu wa kawaida. Hakimu yupo na mawakili wapo Dar es Salaam wanaendesha kesi zile kulingana na maelewano kati ya Mawakili upande wa Serikali Kuu na upande wa Mshtakiwa, kwa hiyo hakuna umaalum ambao kwa kweli ujengwe unless kama labda ulitaka kusema jambo fulani maalumu ambalo sikulielewa sana, lakini utaratibu ule ni suala tu la kuomba pande zote mbili zitoe msukumo kwenye kesi hizo ili mtu asipate kisingizio kwamba shahidi mmoja hayupo au Wakili leo anaumwa, kwa sababu hilo jambo litaendelea hata kama utasema uiite maalum lakini bado kama Wakili hayupo hayupo, kwa hiyo mimi nadhani ni suala tu la kuiomba Mahakama na Serikali kwa maana ya waendesha mashtaka kuchukua jambo hili kwa uzito unaotakiwa ili kupunguza visingizio vinavyojitokeza wakati wa kuendesha kesi. 
MHE: MOHAMED HABIB MNYAA: Mheshimiwa Spika, nashukuru kupata nafasi hii. Mheshimiwa Waziri Mkuu, kwa kuwa wakati wa Uchaguzi Mkuu Tanzania pamoja na chaguzi nyingine ndogo, kunatokea malalamiko mbalimbali kutoka Vyama vya Siasa kuhusu baadhi ya watu ambao huwa wanathubutu kupiga kura mara mbili au zaidi pamoja na sheria zilizopo; na kwa kuwa Zanzibar kuna vitambulisho au ID ambazo inasemekana ni za kisasa zaidi zenye mfumo kama huu! 

(huku akionyesha akionyesha aina moja ya kitambulisho ambacho ni 
kama kadi ndogo) 
MHE: MOHAMED HABIB MNYAA: Lakini nchi nyingi za Afrika pamoja na Afrika ya Kusini, vitambulisho vilivyopo ni vitambulisho ambavyo vinaweza kuwekwa kumbukumbu tofauti sawa na vile vitambulisho vilivyotolewa Zanzibar miaka ya 1970 vyenye mfumo kama huu:

(huku akionyesha akionyesha aina nyingine ya kitambulisho ambacho ni kikubwa kidogo) 

MHE: MOHAMED HABIB MNYAA: Mara nyingi sana Afrika ya Kusini na nchi nyingine wanazitumia ID hizi hata wakati wa kupiga kura ambapo Tume ya Uchaguzi inakuwa na sehemu ya kupiga mhuri kitu ambacho kinasaidia kudhibiti mtu asiweze kupiga kura mara mbili.
Je, katika mpango wa Tanzania, ID zinazotaka kutolewa zitakuwa na mfumo gani ambao unaweza ukaruhusu kuweka kumbukumbu na tukaweza kuzitumia katika shughuli tofauti au, mfumo kama huu wa Zanzibar ambao hauna sehemu ya kuweka kumbukumbu?
WAZIRI MKUU: Mheshimiwa Spika, naomba kumjibu Mheshimiwa Mnyaa swali lake kama ifuatavyo; 
Mheshimiwa Spika, suala la Vitambulisho vya Kitaifa ambavyo vinatarajiwa kutumika hapo baadaye, bado liko kwenye mchakato, halijakamilika. Ukiniuliza mimi nitasema sijui kama itafanana na hicho cha Zanzibar au hapana, ninaloweza kukuhakikishia tu ni kwamba, mfumo ambao utaingizwa kwenye hicho kitambulisho ni mfumo ambao kwanza, tulitaka uwe kiusalama si kitambulisho ambacho mtu yeyote anaweza akacheza nacho kukibadili au kukigeuza kutumika kwa njia ambazo siyo halali, kwa hiyo suala la usalama wa hicho kitambulisho kwa maana ya kuepusha uwezekano wa watu kuvitumia vibaya, litazingatiwa. Lakini la pili, ni kwamba tungependa vilevile vitambulisho hivyo kwa sababu tuko katika karne ya 21 kwa kadri itakavyowezekana viwe ni vitambulisho vinavyoweza kutumia vilevile mifumo mingine mingi zaidi kuliko kuwa tu ni kitambulisho. Masuala ya kodi, masuala mengine yanahusiana pengine hata uchaguzi kama unavyosema, yanaweza kuwa ni baadhi ya mambo ambayo yatakuwemo katika hicho kitambulisho lakini siwezi nikakuhakikishia moja kwa moja mpaka mchakato utakapokuwa umefikia hatua sasa ya kuweza kuanza kuanisha kitaambulisho hicho kina features za namna gani au sura ya namna gani. 
Mheshimiwa Spika, lakini nadhani rai yake ya msingi kwa Serikali hapa ni kwamba, ni vizuri kitambulisho hicho mjitahidi kiweze kuwa na mifumo itakayoruhusu mambo mengi badala ya kukaa tunategemea mifumo mingi kwa wakati mmoja. Mimi nadhani hilo ni jambo jema na ni jambo ambalo linastahili kuzingatiwa.
MHE: MOHAMED HABIB MNYAA: Mheshimiwa Spika, kwanza nashukuru kwa jibu zuri sana alilonipa Mheshimiwa Waziri Mkuu, lakini sasa labda swali la nyongeza ni dogo; ili kukuza demokrasia yetu na Tanzania kupata heshima zaidi, je, inaweza ikafanyika huu mchakato unaoendelea hivi sasa ambao hujaujua uko vipi, unaweza ukaharakishwa ili tukaweza kuvitumia vitambulisho hivyo katika uchaguzi wa 2010 (Makofi)
WAZIRI MKUU: Mheshimiwa Spika, mimi na Mheshimiwa Mnyaa wote tunatamani iwe hivyo, kwa sababu kwa kweli ndio dhamira hasa ya Serikali. Ni matarajio yangu kwamba bado tutajitahidi kuendelea na mtazamo huo lakini usije baadaye tena ukasema nilisema, ninachosema ni matazamio yangu kwamba lengo liwe ni hilo, lakini kunaweza kukatokea jambo lolote hapo katikati kwa sababu ni mchakato pengine mkashindwa, tukachelewa, lakini tutajitahidi kuona kama tunaweza tukatimiza azma hiyo njema.

MHE. JUMA H. KILLIMBAH: Mheshimiwa Spika ahsante sana, Mheshimiwa Waziri Mkuu, Law School; Serikali kupitia Wizara ya Katiba na Sheria, kwa vipindi kadhaa iliwahi kutoa ahadi ya kutoa mikopo kwa wanafunzi wa Law School lakini pamoja na ahadi hiyo, haijawahi kutekelezeka hata mara moja. Hivi ninavyozungumza, mimi mwenyewe niliwahi kufika kwako na ukaniahidi Mheshimiwa Waziri Mkuu, kwamba suala hilo litatekelezwa na utalishughulikia wewe mwenyewe lakini halijatekelezwa, na hapa ninapozungumza wako wanafunzi wamesimamishwa hawaendelei na masomo kutokana na tatizo hilo;
 Je, Serikali inatoa tamko gani kumaliza tatizo hilo moja kwa moja? (Makofi)
WAZIRI MKUU: Mheshimiwa Spika, Mheshimiwa Killimbah kidogo amenionea, baada ya kuwa ameniomba mara ya kwanza, angekuja kuniuliza tena kusema wewe Mheshimiwa hivi umefikia wapi ningefarijika sana. Kwa sababu Serikali si kwamba haijafanya lolote kwenye suala la wanafunzi wale ambao wanasoma katika Shule ya Sheria (Law School), jambo hili lililetwa Serikalini nimelisimamia mwenyewe tukakaa na Hazina na tukatoa karibuni kiasi cha shilingi bilioni moja kwa ajili ya kulipa fedha za wanafunzi wale na zoezi hilo likafanyika. Sasa kilichojitokeza ni matatizo ya utekelezaji. 
Mheshimiwa Spika, baadaye tumegundua kwamba katika zoezi lile wako wanafunzi ambao walistahili kulipwa kihalali na wengine ambao hawakustahili. Hawa ambao hawakustahili na wenyewe wamefaidika na huo utaratibu, matokeo yake ni kwamba baadhi ya wale waliostahili wamekosa kupata zile fedha ambazo walistahili kupata, kwa hiyo hilo ndilo jambo ambalo tunajaribu kulisawazisha, tukiishalimaliza tunaamini tutafika mahala pazuri ili na hao wanaolalamika wachache tuweze kuwamaliza vilevile. Lakini juhudi imefanyika na tulifanya kwa dhamira nzuri sana. (Makofi)

MHE. AHMED ALLY SALUM: Mheshimiwa Waziri Mkuu zoezi zima la kuwaondoa wafugaji kwenye maeneo ya wakulima. Moja katika tatizo lililompata ndugu yangu Clement anayeishi katika kata ya Mkande Jimbo la Solwa ni kwamba alipoteza ng’ombe 52. Kwa bahati nzuri ameziona ng’ombe hizo kwa Mzee Maberu anayekaa Kijiji cha Ngagala Mkoa wa Tabora. Mheshimiwa Waziri Mkuu unamsaidiaje huyu apate ng’ombe wake?

SPIKA: Waheshimiwa Wabunge, swali hili ni kinyume cha kanuni kwa sababu ni swali mahususi ambalo lingeweza kushughulikiwa na Serikali kupitia Waziri anayehusika. Ningemshauri Mheshimiwa Mbunge amuone Mheshimiwa Waziri wa Mambo ya Ndani ya Nchi ili aweze kupata ufumbuzi. (Makofi)

Mheshimiwa Waziri Mkuu maswali yamekwisha kabla ya dakika 30, nakushukuru sana. (Makofi)

